
Kiburi

Katika mapambo ghali, mojawapo ni kiburi,
Lina bei pambo hili, kubwa haina kadiri,
Kiburi kina ajali, ikiwa huna nadhari,
Vibaya kwa binadamau, kiburi kukiwania.

Hakifiki bandarini, chombo cha mwenye kiburi,
Kitazama baharini, japo upepo shwari,
Kinaondoa enzini, watu wengi mashuhuri,
Vibaya kwa binadamu, kiburi kukiwania.

Kitoe katika kichwa, kiburi kina hatari,
Ulimwengu una mchwa, wepesi wa kuhasiri,
Kiburi chataka fichwa, ndipo kiwapo kizuri,
Vibaya kwa binadamu, kiburi kukiwania.

Kiburi hakituziki, wala hakileti heri,
Ni pambo la kipuuzi, vazi lisilosetiri,
Linaloletaa chukizi, na majeraha ya siri,
Vibaya kwa binadamu, kiburi kukiwania.


